
Адамның толыққұнды тіршілігінің бұзылуына көптеген факторлар әсер етеді, соның ішінде тамақтану рационында биологиялық белсенді заттардың, витаминдер, минералды заттардың жетіспеуінен бұл мәселе одан әрі тереңдей түседі. Жыл сайын қолайсыз экологиялық факторлардың әсерінен халықтың табиғи, пайдалы тағамдық өнімдерді тұтынуы азайып барады және көптеген көрсеткіштері бойынша олар физиологиялық мөлшердің жартысын да қанағаттандыра алмайды. 
Бірқатар елдердегі ғалым-зерттеушілердің ойынша, бұл мәселеден шығудың жолы - жаппай халық тұтынатын тағамдық өнімдердің сапалы өндірілуіне үлкен көңіл бөлу қажет. Олай болмаған жағдайда халықтың, әсіресе, балалардың физикалық, биологиялық және ақыл-ойларының нашар дамуына әкеледі[1 – 4].

Құрғақ таңертеңгілік астар – ұзақ аспаздық өңдеуді қажет етпейтін, адам ағзасында оңай қорытылатын, үлкен сұранысқа ие тамақ өнімдері, олардың жүзден астам түрлері белгілі: чипсы, жүгері таяқшалары, пеллеттер мен снектер, т.б. 
Өнім ассортиментін кеңейту және жағымды дәм, түс, нәзік консистенция беру үшін, сапа көрсеткіштерін және биологиялық құндылығын жоғарылату мақсатында көкөністен алынған құрғақ астарға әртүрлі жеміс шикізаты қосылды. Жүргізілген зерттеулер нәтижесі көкөніс негізінде дайындалатын құрғақ астарға жеміс қоспаларын қосу чипсы түріндегі құрғақ ас өндіруде тиімді екенін дәлелдеді. Бұл құрғақ ас ассортиментін кеңейтуге, биологиялық және тағамдық құндылығы жоғары чипсылар немесе құрғақ таңертеңгілік ас алуға мүмкіндік береді. 

Зерттеу нысандары

Берілген жұмыста пайдалы көкөністі (сәбіз) қолданып, сондай-ақ құрма  қосылған өнім өндіру арқылы құрғақ таңертеңгілік ас ассортиментін кеңейту және адам ағзасына пайдалы өнім өндіру мүмкіндігі зерттеледі. 

Негізгі шикізат ретінде қолданылатын сәбіз – адам тамақтануында тағамдық және диеталық үлкен маңызға ие, химиялық құрамы витаминдерге, калий, кобальт, темір, мыс, йод, фосфордың минералды тұздарына және адам ағзасына өте қажетті каротинге өте бай болып келеді. Британ ғалымдарының зерттеуі бойынша, қарапайым сәбіз құрамында қатерлі ісік ауруларының дамуын айтарлықтай тежейтін заттар болады.
Сәбіз – бұл С, В1, В2, В6 витаминдеріне бай ең көп таралған тамырлы жеміс. Дайын өнімдерде кездесетін сәбіздің құрамындағы пектинді заттар мен каротиндер тағамның құндылығының артуына жағдай жасайды, сонымен қатар адам ағзасындағы ауыр металдарды, токсиндерді, радиобелсенді элементтерді жоюға көмектеседі. Сәбіз сондай ақ каротиннің, Са тұзының, фосфор және темірдің негізгі көзі болып табылады. Каротин адам ағзасына өте қажетті А витаминіне айналады. Ал бұл витамин жас балалардың дұрыс өсуіне, көздің көруін жақсартуға көп септігін тигізеді. 

Құрма(финик) - финикті пальма ағашының жемісі. Ол ұзынша доғал формалы құрғақ сүйекті жеміс. Ғалымдардың зерттеу нәтижелері бойынша құрма көмірсу, ақуыз,  органикалық қышқылдар, А, Е, С, Р витаминдері, натрий, калий, магний, кальций, темір, фосфор және т.б. минералды заттарға өте бай, сондай-ақ күшті антиоксидант екендігі дәлелденген. 

Израйлде жүргізілген зерттеулерде құрма мен алма салыстырылып, нәтижесінде алмаға қарағанда құрмада витаминнің көп екендігі анықталған. 

Күніне бір құрма жеу ағзаны магниймен байытады, ұйқының тыныштығын қамтамасыз етеді. Магний жеткілікті болғандықтан бүйрек жұмысын жеңілдетіп, тас жиналуы тежеледі. Ал құрамындағы фруктоза мен глюкоза адамның көңіл күйін көтереді. Құрмада йод мөлшері көп болғандықтан, ол адамдардың қалқанша безі ауруына шипа болады. B1, B2 витаминдерінің қатар кездесуі бауыр қызметін жақсартады, каротиннің көптігі теріге пайдалы. А витамині ағзада қатерлі ісік жасушаларының қалыптасуына тосқауыл қояды.

Сонымен қатар соңғы кездері құрма қуық пен бүйрек ауруын емдеуде, қан айналымын реттеуде және жара, күйікті  тез жазуда қолданылады. 

Зерттеу нәтижесі

Жаңа құрғақ таңертеңгілік ас түрлерінің биологиялық құндылығын бағалау барысында ондағы минералды зат және витамин мөлшері анықталды.
Минералды заттар мен витаминдер адам ағзасында өте маңызды орын алады. Олар ағзада жүретін барлық зат алмасу үдерістерін  реттеп, тағамның сіңімділігін жақсартады, ағзаның әртүрлі ауруларға қарсы күресуіне көмектеседі. 

Жүргізілген зерттеу нәтижесінде алынған темір және С витаминінің мөлшері құрма қосылып дайындалған өнімде сәбіз негізінде дайындалған құрғақ астың құрамына қарағанда айтарлықтай жоғары екені көрінеді.

1-кесте. Құрғақ таңертеңгілік астардың  минералдық және витаминдік құрамы, мг/%

	Құрам 
бөліктер
	Мөлшері , мг/%

	
	Сәбіз құрғақ асы
	сәбіз-құрма құрғақ асы

	Темір 
	0,8
	1,5

	С витамині(аскорбин қышқылы)
	2,2
	7,1


 Ғылыми шолу сараптамасы құрғақ таңертеңгілік астардың тағамдық құндылығын жақсарту және ассортиментін кеңейту мақсатында қолданылатын сәбіз көкөнісі мен құрма жемісінің химиялық құрамы, әсіресе минералдық және витаминдік құрамы адам ағзасы үшін өте құнды екендігін көрсетеді. 

 Сәбіз көкөнісі мен құрма жемісінен алынған құрғақ таңертеңгілік ас түрлерінің биологиялық құндылығын зерттеу нәтижесінде, ондағы адам ағзасының иммунитетін жоғарылатуда аса маңызға ие С витаминінің мөлшері анықталды.
 Жаңа құрғақ таңертеңгілік ас түрлерінің құрамындағы минералды зат мөлшері, яғни оның жетіспеушілігінен ағзада қаназдық ауруын тудыратын негізгі элементтің Fe(темір) мөлшері анағұрлым жоғары екені анықталды.

